नारायणगढ़, 18 मार्च। 2 हरियाणा बटालियन अंबाला कैंट के कमांडिंग ऑफिसर कर्नल समित नवानी के दिशानिर्देशन एवं महाविद्यालय प्राचार्य रोहित कुमार की अध्यक्षता में राजकीय महाविद्यालय नारायणगढ़ के एनसीसी कैडेट्स ने एस.डी. महाविद्यालय अंबाला में आयोजित टीएससी (थल सैनिक कैंप) चयन शिविर में भाग लिया।
इस अवसर पर प्राचार्य रोहित कुमार ने बताया कि थल सैनिक शिविर का मुख्य उद्देश्य योग्य एवं प्रतिभाशाली कैडेट्स का चयन करना है, ताकि वे राष्ट्रीय स्तर के टीएससी कैंप में भाग ले सकें। उन्होंने कहा कि चयन प्रक्रिया के दौरान कैडेट्स की शारीरिक क्षमता, अनुशासन, ड्रिल, मैप रीडिंग तथा फील्ड क्राफ्ट जैसे विभिन्न पहलुओं का गहन मूल्यांकन किया गया।
एनसीसी अधिकारी लेफ्टिनेंट डॉ. सतीश कुमार ने जानकारी देते हुए बताया कि शिविर के दौरान कैडेट्स को फायरिंग अभ्यास भी कराया गया। इसमें उन्हें राइफल संचालन की तकनीक, लक्ष्य साधने के तरीके तथा सुरक्षा नियमों की विस्तार से जानकारी दी गई। प्रशिक्षकों के मार्गदर्शन में कैडेट्स ने उत्साहपूर्वक भाग लेते हुए अपनी निशानेबाजी कौशल को निखारा।
महाविद्यालय के स्थायी अनुदेशक (पी.आई.) सूबेदार बृजेश कुमार एवं हवलदार ब्लेसिन पूरे प्रशिक्षण के दौरान कैडेट्स के साथ रहे। उन्होंने कैडेट्स को अनुशासन, आत्मविश्वास और देशभक्ति की भावना के महत्व से प्रेरित किया।
शिविर का समापन सफलतापूर्वक हुआ तथा उत्कृष्ट प्रदर्शन करने वाले कैडेट्स का चयन अगले चरण के लिए किया गया।

